
Mewn ardal dawel wledig,

Rhwng amryw fryniau heirdd,

Lle darfu awdur natur

Ddarparu gwaith i feirdd;

Yng nghesail un o'r bryniau

Fe saif addoldy syw,

Lle cyrcha, yr ardalwyr

I wir addoli Duw.



Gerllaw mae doldir fechan,

A ffrydlif o ddwfr glan,

Y ddwy ni fyth anghofir

Gan lu o deulu'r gân;

Oherwydd yma gwnaethant

Wir arddel Brenin Nef,

Trwy ddangos yn eu Bedydd,

Eu cariad ato ef.



Yng nghyswllt a'r Addoldy

mae anedd-dy tlws

Bethania gweision Iesu,

Hawdd gwybod yn ei ddrws;

Yn hen Bethania Juda,

Y teulu oeddynt dri,

Y mae'n Bethania ninnau,

Yr un o ran eu rhi'.



Yn hen Bethania Juda,

'Roedd dwy o chwiorydd da,

A brawd o'r un cymeriad,

Eu hoffi Iesu wna;

Y mae'n Bethania ninnau

I'r hen yn debyg iawn,

Dwy chwaer a brawd caredig

Yn Gristionogion llawn.



Yr eithriad yma ydyw,

Mai Tad a Mam a Merch,

Sy'n gwneud i fyny'r teulu

Ynt yn wrthrychau serch;

Yn ol y cylch teuluaidd,

Mae'r tri yn llanw'i lle,

Trwy hyn mwynhant dangnefedd,

Ac ernes o'i gwir Ne'.



Hir oes i chwi fel teulu

I wasanaethu'ch gwlad,

I wasanaethu crefydd,

Yn ol eich arfer mâd;

A pan ddel adeg gorffwys,

Cewch orffwys yn y nef,

A chael eich bythol wobrwy

Gan Iesu gydag ef.

